
Ushbu maqolada musiqa madaniyati darslarida o„quvchilarini maqom ashulalari 

vositasida estetik tarbiyalash  omillarining mohiyati  yoritilgan. 

В данной статье рассмотрена сущность факторов эстетического воспитания 

учащихся средствами статусных песнопений на уроках музыкальной культуры. 

This article covers the essence of the factors of aesthetic education of students 

through the means of status singing in the lessons of music culture. 

Keywords: status, musical heritage, aesthetic, musical samples, status art 

 

Maqom san‟ati ko„pchilik sharq xalqlari musiqa merosida mavjud bo`lib, 

milliy musiqaning asosini tashkil etadi. Maqomlar ma‟lum tartibda yaratilgan 

turkumli musiqiy majmua bo„lib, bastakorlik ijodiyotining o„ziga xos sayqal 

berilgan turidir. Maqomlar keng ma‟noda xalq musiqasi qomusidir. Chunki ularda, 

xususan shashmaqomda o„zbek va tojik xalqlari musiqasiga xos vazn xususiyatlari, 

sado-ohanglar, doira usullari, she‟riyat bilan xalq ashula yo„llarining bog„lanish 

qoidalariga asoslangan qator jabhalar o„z to„laqonli ifodasini topgan. "G„iyosul- 

lug‟at" qomusining muallifi G`iyosuddin quyidagicha ta‟riflaydi: "Maqom - pardai 

surudro go`yand" - maqom deb kuy va ashulalar pardasiga aytiladi. 

Ularning nazariy masalalari IX-XV asrlarda yashab ijod etgan Kindiy, Farobiy, 

Xorazmiy, Ibn Sino, Urmaviy; Sheroziy, Marog`iy, Jomiy va Husayniy kabi buyuk 

olimlarning risolalarida chuqur ilmiy asosda sharhlab berilgan. 

O„zbek maqom san‟ati ming yillik tarixga ega. O„zbek maqomi so„zlaridagi 

boy ma‟no barcha zamonlarda e‟tirof etilgan. Yurtimizdagi “Shashmaqom”, 

“Xorazm”, “Farg„ona – Toshkent” maqomlari kuyning o„ziga xos mavqei va 

ijrochilik yo„li bilan ajralib turadi. Uning rivojlanishi va asrlar osha sayqal topishida 

davr, zamon, ijtimoiy voqelik muhim unsur sifatida o„z ta‟sirini ko„rsatgan. 

Har bir ilmning o„z tarixi, shakllanish va rivojlanish bosqichi bo„lgani kabi 

maqom san‟ati ham bir necha asrlik boy tarixga ega. Maqom - yetuk va o„ziga xos 

og„zaki professional musiqa turkum janri bo„lib, o„rta asrlarda bastakorlar 

tomonidan yaratilgan. 

Maqom - xalqimiz vujudidan sizib chiqqan ohang. Shu bois, u asrlar osha 

yashab kelmoqda. Afsuski, keyingi yillarda bu qutlug‟ va sohir san‟at turiga e‟tibor 

susaygandek edi. Lekin, Prezidentimizning milliy maqom san‟atini rivojlantirish 

to„g‟risidagi qarori ayni muddao bo„ldiki, davlatimiz rahbari O„zbekiston ijodkor 

ziyolilari vakillari bilan uchrashuvida ta‟kidlaganidek, biz xalqimizning noyob 

merosi bo„lgan maqom san‟atini nafaqat yurtimizda, balki butun dunyo bo„ylab 

keng targ„ib qilish, kerak bo„lsa, xalqaro miqyosda maqom tanlovlarini tashkil etish 

ustida ishlashimiz kerak.  

Prezidentimiz, Shavkat Mirziyoyev tashabbusi bilan milliy merosimizni ko„z 

qorachig„idek asrab-avaylash, uni yoshlarga bezavol yetkazish borasidagi ezgu 

sa‟y-harakatlar milliy maqom san‟ati rivojiga ko„rsatilayotgan g„oyat ulkan e‟tibor 

va g‟amxo„rlikdan yorqin ifodasini topmoqda. 2017-yil 17-noyabrdagi “O„zbek 

milliy maqom san‟atini yanada rivojlantirish chora-tadbirlari to„g„risida” gi 

qarorlari esa san‟atimiz tarixidagi unutilmas voqea bo„ldi. Mazkur hujjat o„zbek 

maqom san‟atini chuqur o„rganib, o„ziga xos ijro maktablari va an‟analarini yangi 

bosqichda ravnaq toptirish, uning “oltin fondi” ni yaratish va boyitish, xalqaro 

nufuzini oshirish va keng targ„ib qilishda g„oyat muhim ahamiyat kasb etdi. Milliy 

maqom san‟at irivoji yo„lida ko„rsatilayotgan cheksiz e‟tibor barcha ijodkorlarga 

ilhom, ijod zavqini bag„ishlamoqda. O„zbek xalqi ulkan va betakror musiqiy 

merosga ega. O„zbek milliy musiqa san‟atining gultoji sanalgan “Shashmaqom” va 

uning turkumlari mumtoz she‟riyatimiz bilan uyg„un holda g„oyat go„zal san‟at 

namunasini hosil etganki, bu yuksak musiqaga jahon ahli hayrat bilan qaraydi. 

Mamlakatimizda har ikki yilda «Sharq taronalari» xalqaro musiqa festivali, 

mazkur noyob musiqa merosimiz targ„ibotiga oid ko„rik-tanlovlar, ijodiy 

loyihalarning o„tkazilishi yaxshi an‟anaga aylangan. 2003 yilda “Shashmaqom” 

YUNYESKO tomonidan “Insoniyatning og„zaki va nomoddiy madaniy merosi 

durdonasi”, deb tan olinishi maqom san‟atiga bo„lgan e‟tibor va e‟tirofning amaliy 

ifodasidir. Poytaxtimizda O„zbek milliy maqom san‟ati markazi tashkil etilib, 

hozirda samarali faoliyatini boshlashi ham ulkan voqealarning davomidur. 

Biz uchun bebaho badiiy qomus boʻlgan maqom sanʼati asrlar, necha yuz 

yillar davomida inson ruhini, uning dardu armonlarini, ezgu intilishlarini yuksak 

pardalarda ifoda etib kelmoqda[50,43]. 

Maqom qalblarga sokinlik, orom, ruhiyatga poklik, mo„tadillik bag‟ishlaydi. 

Uning mo„jizakorligi bu qadimiy merosimizni o„zbek tilini mutlaqo 

tushunmaydigan xorijliklar ham sehrlanib, sel bo„lib tinglashida yaqqol namoyon 

bo„ladi. 

Maqom ohanglari, maqom ruhi va falsafasi har bir inson qalbidan, avvalo, 

unib-oʻsib kelayotgan yosh avlodimizning ongi va yuragidan chuqur joy olishi 

uchun bor imkoniyatlarimizni safarbar etishimiz zarur. 

Maqom xalqimizning bebaho ma‟naviy merosi. Ushbu san‟at rivojlanishning 

uzoq davrini bosib o„tgan, ko„plab san‟atkorlar, bastakorlar uning tadrijiy 

taraqqiyotiga o„z hissasini qo„shgan. Ularda inson kechinmalarining eng nozik 

ohanglari jamlangan. Shu sabab maqomni his qilish, tushunish uchun ma‟lum 

tayyorgarlik zarur. Buning uchun kishi yoshlikdan musiqaga mehr qo„yishi, ruhiy 

kamolotini ayni shu jihat bilan bog‟lamog‟i kerak. Maqomni eshitish uni tugal 

tushunishni anglatmaydi. Ijro yo„liga kelsak, u alohida san‟at, alohida madaniyat. 

Turkiy xalqlar maqomida umumiy jihat kuy avji va tugallanishiga alohida 

ahamiyat qaratilishidir. Avj pardalari balandroq, yakuniy qism dilga xush 

yoquvchi nafis ijro etiladi. Maqom juda yirik turkum. U boshqa musiqa asarlaridan 

mukammalligi, kuy va shakl tizimlariga ega ekani bilan farqlanadi. Shuning uchun 

maqomni ijro etayotganda, avvalo, mumtoz adabiyotdan xabardor bo„lishi zarur. 

Ijrochi maqom ustida ishlayotganda bir so„zning ma‟nosini tushunmadimi, shu 

g„azalni maromiga yetkazib kuylay olmaydi, ya‟ni shoir bilan hofiz o„rtasida devor 

paydo bo„ladi. Maqom juda katta ilm. Maqomchilik havaskor xonandalarning oldi- 

qochdi so„zlari, xatti-harakatidan xoli bo„lmog„i kerak. 

Maqom ajdodlardan biz avlodlarga o„tib kelayotgan boy xazina. Uni asrab 

avaylash va bugungi kun yosh ijodkorlari uchun o„z aslicha hech bir ziyonlarsiz 

yetkazib bera olishimiz shart. Buning uchun esa avvalo o„zimiz bu oltin san‟atning 

tub mazmunini anglashimiz, undagi sehrli jilolaru, qalblarni titratguchi pardalarini 

aynan asl holicha tushunmog‟imiz va ijro etmog‟imiz kerak. Aks holda o„zimiz 

to„laqonli anglab yetmagan tushunchani yosh avlodga yetkazgudek bo„lsak bu 

durdona san‟atga bo„lgan bizning o„quvsizligimiz va hurmatsizligimiz bo„lib 

qolishi mumkin.                     

